
   Çĕршывăм, еплерех мухтас сана?

Каллех тăратăп сан ытамунта, —

Чунпа туятăп ырă ăшшуна,

Нихçанхинчен телейлĕ эп кунта.



Куç умĕнче — тăван уйсем-хирсем...

Кур, чупса тухрĕ тейĕн сиккипе.

Ачалăхăм, çулсен шутне сирсе,

Çунатлă алхасуллă тиха пек.



Тăван çĕршыв пилленĕ ик çунат

Мана ялан çĕклерĕ çӳлелле.

Чунра ун вучĕ ялкăшса çунать,

Асилтерсе тăрать тăван киле.



Эс — ман сăпкам, сиктер мана, ӳстер,

Сана курсан ман çепĕçрех чĕлхем,

Сана савса нихçанхинчен чипер

Каллех эп çырăп çĕнĕ сăвăсем.

